
SUĠĠERIMENTI 

Il-Kumitat għall-Agrikoltura u l-Iżvilupp Rurali jistieden lill-Kumitat għall-Baġits, bħala l-

kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 

tiegħu: 

1. Jilqa' s-EUR 60 biljun f'approprjazzjonijiet ta' impenn u s-EUR 57,8 biljun 

f'approprjazzjonijiet ta' pagament li l-Kummissjoni tipproponi fl-Abbozz ta' Baġit (AB) 

2019 għall-Intestatura 2, li jirrappreżentaw żieda ta' 1,2 % u ta' 3,0 % rispettivament 

meta mqabbla mal-baġit tal-2018; jinnota, madankollu, li sa fejn għandu x'jaqsam il-

Fond Agrikolu Ewropew ta' Garanzija (FAEG), dik iż-żieda tista' tiġi attribwita lill-

ammont aktar baxx tad-dħul assenjat stmat li se jkun disponibbli għall-FAEG fl-AB 

2019 meta mqabbel mal-baġit tal-2018; jirrakkomanda li għandu jsir minn kollox biex 

jiġi evitat li jakkumulaw pagamenti pendenti għall-Qafas Finanzjarju Pluriennali 

(2021 - 2027) (QFP) li jmiss; 

2. Jinsisti fuq il-ħtieġa li jiġu provduti fondi biex jikkumpensaw għat-telf ekonomiku li 

jkunu sofrew il-bdiewa matul kriżijiet tas-suq u matul kriżijiet sanitarji u fitosanitarji 

bħall-Xylella fastidiosa, u jtenni l-ħtieġa li jintużaw il-marġni disponibbli taħt l-

Intestatura 2 b'kombinazzjoni mal-Intestatura 3 għal dan l-għan; jinsisti li kumpens 

għall-eradikazzjoni għandu jkopri wkoll ir-rijabilitazzjoni tal-ekosistemi agrikoli 

inkluża l-ħamrija, kif ukoll l-istabbiliment ta' diversità bijoloġika robusta, b'mod 

speċjali l-iżgurar tad-diversità ġenetika tal-istokk għat-tħawwil li idealment jinkludi r-

reżistenza jew it-tolleranza għall-marda jew għall-pest; iqis li wieħed mill-għanijiet ta' 

kwalunkwe għajnuna mogħtija għandu jkun li jiġu żgurati ekosistemi agrikoli bilanċjati 

u bijoloġikament varjati u pajsaġġi li jkunu inqas suxxettibbli għal attakki futuri; 

3. Jinsisti li kwalunkwe dħul għall-baġit tal-Unjoni li jirriżulta minn kwalunkwe dħul 

assenjat jew ħlasijiet lura ta' irregolaritajiet mill-agrikoltura fis-snin preċedenti għandu 

jibqa' taħt l-Intestatura 2; 

4. Jitlob li finanzjament addizzjonali jiġi allokat lis-settur taż-żejt taż-żebbuġa u tat-tkabbir 

taż-żebbuġ biex jikkumpensa għat-telf li ġarrbu l-bdiewa kawżat mit-tifqigħa tal-Xylella 

fastidiosa, sabiex jiġu stabbiliti miżuri ta' prevenzjoni fl-Ewropa u biex jiġi ristrutturat 

is-settur u tiġi konsolidata r-riċerka xjentifika dwar il-patoġenu u l-portatur tiegħu; 

5. Jistieden lill-Kummissjoni u lill-Istati Membri jissorveljaw, b'mod li jkun f'waqtu, il-

volatilità tal-prezzijiet tal-prodotti agrikoli, li jkollha effetti negattivi fuq id-dħul tal-

bdiewa, u biex jirreaġixxu fil-pront u b'mod effettiv meta meħtieġ; 

6. Jenfasizza li huwa essenzjali li l-fondi allokati għar-riċerka fis-settur agroalimentari, 

b'mod partikolari mill-baġit ta' Orizzont 2020, jibqgħu kompletament disponibbli bħala 

tali bl-għan li jiġu stimolati u msaħħa l-innovazzjoni u soluzzjonijiet intelliġenti fis-

setturi tal-agrikoltura u l-iżvilupp rurali, bħal fil-każ tal-fondi mill-Faċilità Nikkollegaw 

l-Ewropa (FNE), biex il-broadband ikun jista' jiġi installat fiż-żoni rurali; jissottolinja l-

importanza tal-applikabbiltà prattika tar-riżultati fil-livell tal-azjendi agrikoli u r-rwol 

tas-servizzi ta' estensjoni agrikola; jinnota li soluzzjonijiet "intelliġenti" integrati – 

bħalma huma l-irħula intelliġenti, il-biedja ta' preċiżjoni, id-diġitalizzazzjoni, l-

ekonomija kondiviża u ċirkolari, u inizjattivi soċjali – jistgħu jikkontribwixxu għall-

agrikoltura u għall-benesseri ġenerali fiż-żoni rurali; iħeġġeġ lill-Kummissjoni tippjana 

finanzjament għal approċċi "intelliġenti" fid-dawl tar-riforma tal-PAK u d-Dikjarazzjoni 

Cork 2.0; jenfasizza l-fatt li dawk is-soluzzjonijiet "intelliġenti" għandhom jibqgħu 

jżommu koerenza mal-ambjent, il-klima u l-objettivi tal-politika dwar il-bijodiversità, u 

jiżguraw kooperazzjoni mill-qrib mal-partijiet ikkonċernati rilevanti mill-Istati Membri 

kollha; jenfasizza kemm hu importanti li jsir investiment fl-agrikoltura ta' preċiżjoni bl-

għan li jiġu simplifikati l-metodi ta' produzzjoni u jitnaqqas it-telf u kemm hu 

importanti li jiġu inċentivizzati u appoġġati inizjattivi mfassla skont il-ħtiġijiet tal-

azjendi agrikoli żgħar mingħajr ekonomiji ta' skala ħalli jkunu jistgħu jibbenefikaw mit-

teknoloġiji ġodda; 

7. Jenfasizza li l-programmi ta' ħżin taw prova ta' effikaċja fi żminijiet ta' kriżi u li tnaqqis 

fir-riżorsi finanzjarji allokati fil-proċess tal-ippjanar ikun kontroproduttiv; 

8. Jiddispjaċih dwar it-tnaqqis li ġie mħabbar għall-baġit tal-PAK fil-proposti tal-

Kummissjoni għall-QFP; jirrimarka b'mod partikolari li l-politika agrikola hija politika 

komuni u kwalunkwe tnaqqis fil-baġit tal-PAK se jkollu effetti sproporzjonati billi ma 

jistax jiġi sostitwit minn fondi nazzjonali minħabba r-regoli dwar l-għajnuna mill-istat. 

9. Jilqa' ż-żieda fl-approprjazzjonijiet proposta mill-Kummissjoni għall-organizzazzjonijiet 

tal-produtturi fis-settur tal-frott u l-ħaxix, u jenfasizza l-kontribut tagħhom li kulma 

jmur qed jikber biex is-setgħa ta' negozjar fil-katina tal-provvista tal-ikel tiġi bbilanċjata 

mill-ġdid, u jkompli jenfasizza l-ħtieġa li jiġu finanzjati miżuri biex jiżdiedu l-livelli 

tas-sħubija fost il-produtturi agrikoli; 

10. Jenfasizza l-importanza li jiġu identifikati miżuri ta' appoġġ biex jiġi konsolidat ir-rwol 

tal-bdiewa fil-katina tal-provvista, kif ukoll modi ġodda kif jistgħu jiġu inkoraġġiti l-

organizzazzjonijiet tal-bdiewa; 

11. Jiddispjaċih li l-miżuri ta' appoġġ għall-embargo Russu ma ġewx imtawla minħabba li 

għadd kbir ta' produtturi tal-Unjoni, b'mod partikolari dawk fl-oqsma tal-ħalib, tal-frott 

u tal-ħaxix, għadhom qed jintlaqtu b'mod ħażin, mingħajr l-ebda tort tagħhom, peress li 

l-bdiewa ma jistgħux jinżammu responsabbli għall-politika diplomatika tal-Unjoni; 

jitlob, għalhekk, li l-miżuri ta' appoġġ għall-produtturi agrikoli jibqgħu jinżammu fil-

livelli kurrenti fejn ikunu jippersistu diffikultajiet tas-suq minħabba l-projbizzjoni 

Russa; jitlob, barra minn hekk, għall-ħolqien ta' riżerva ġdida għall-kriżijiet li ma 

tiddependix minn mekkaniżmu ta' dixxiplina finanzjarja annwali għall-finanzjament 

tagħha ħalli tkun tista' tirreaġixxi b'mod li jkun f'waqtu għas-sitwazzjonijiet ta' kriżi li 

jiffaċċjaw; jagħraf li xi Stati Membri li ma kellhomx relazzjonijiet kummerċjali mar-

Russja ntlaqtu b'mod indirett mill-embargo u jinsisti li l-appoġġ ikopri wkoll it-telf li 

jirriżulta mill-fatt li s-swieq jiġu mgħarrqa bi prodotti li jkunu destinati għas-suq Russu; 

12. Jilqa' ż-żieda fil-finanzjament proposta mill-Kummissjoni Ewropea għal miżuri ta' 

promozzjoni, li tikkonferma l-effikaċja tat-titjib li sar bl-aħħar riforma; iqis li l-miżuri 

ta' promozzjoni huma kruċjali biex jitkabbar is-sehem tal-esportazzjonijiet Ewropej fis-

swieq mad-dinja kollha u biex ikunu jistgħu jiġu ffaċċjati r-restrizzjonijiet imposti minn 

ċerti pajjiżi terzi fuq prodotti tal-Unjoni, bħalma hu l-embargo Russu jew id-deċiżjoni 

riċenti tal-Istati Uniti li timponi dazju antidumping u dazju kompensatorju fuq l-

importazzjoni taż-żebbuġ misjur Spanjol; 

13. Jirrimarka l-effetti tan-nixfa estrema li qed taffettwa lill-Istati Membri f'dawn l-aħħar 

xhur, li qed tikkawża telf konsiderevoli għall-agrikoltura u li qed tipperikola għadd kbir 

ta' negozji, u jenfasizza f'dan ir-rigward il-ħtieġa li jiġu garantiti miżuri speċjali ta' 

appoġġ immirati biex jgħinu lill-bdiewa li jkunu ntlaqtu l-agħar; 

14. Jilqa' l-impenn tal-Kummissjoni Ewropea li ssostni l-livell kurrenti ta' finanzjament 

għas-settur tat-trobbija tan-naħal, li huwa kruċjali biex tkun tista' tiġi koperta n-nefqa 

għall-programmi nazzjonali; 

15. Jilqa' ż-żieda fl-allokazzjonijiet għar-riċerka u l-iżvilupp relatati mal-agrikoltura taħt 

Orizzont 2020; 

16. Iwissi li jekk ftehim ta' kummerċ ħieles mal-blokk tal-Mercosur ma jkollux protezzjoni 

adegwata għas-setturi sensittivi fl-agrikoltura tal-Unjoni, ħafna produtturi Ewropej se 

jsibu ruħhom taħt aktar stress finanzjarju; 

17. Jemmen li l-Unjoni tista' tagħti kontribut vitali għall-promozzjoni ta' drawwiet tal-ikel li 

jagħmlu ġid lis-saħħa, speċjalment fost it-tfal, u għalhekk iqis li huwa essenzjali li jsir 

użu sħiħ tal-limiti massimi previsti għall-iskemi tal-Unjoni għall-iskejjel fir-regolament 

kurrenti; jistieden għalhekk lill-Istati Membri jsaħħu l-programmi nazzjonali tagħhom 

sabiex jiżguraw l-utilizzazzjoni sħiħa tal-allokazzjonijiet massimi disponibbli 

(EUR 250 miljun għall-Unjoni); 

18. Jieħu nota tat-trasferimenti li saru dan l-aħħar mill-Pilastru I għall-Pilastru II li ġew 

deċiżi minn Franza, il-Litwanja u n-Netherlands, li wasslu għal tnaqqis fl-

approprjazzjonijiet għall-pagamenti diretti fl-AB 2019;  

19. Jafferma mill-ġdid l-importanza vitali tal-iskema ta' frott u ħaxix għall-iskejjel, 

speċjalment meta jitqies il-livell ta' malnutrizzjoni tat-tfal li jeżisti bħalissa fl-Unjoni; 

jistieden lill-Kummissjoni, għaldaqstant, tnaqqas il-burokrazija involuta u jisħaq fuq il-

ħtieġa li fost it-tfal jiġu promossi drawwiet tal-ikel li huma ta' ġid għas-saħħa u l-

konsum ta' frott u ħaxix organiċi; 

20. Jiddeplora l-eżekuzzjoni insuffiċjenti tal-pagamenti lill-bdiewa żgħażagħ f'dawn l-aħħar 

snin u jinkoraġġixxi lill-Istati Membri jippromwovu l-użu ta' dawk l-approprjazzjonijiet 

is-sena ta' wara sabiex jagħtu spinta lit-tiġdid ġenerazzjonali u jevitaw il-

konċentrazzjoni tal-art u l-ħtif tal-art; jirrimarka li l-iskarsezza ta' ħaddiema fl-

agrikoltura hija fatt li jillimita l-iżvilupp tas-settur agrikolu u jenfasizza l-ħtieġa ta' 

miżuri ta' appoġġ biex jiġu mħajra ħaddiema biex jaħdmu fis-settur agrikolu; 

21. Jenfasizza l-importanza tal-impenji u l-infiq tal-iżvilupp rurali, u l-potenzjal tagħhom 

għall-ħolqien ta' attività ekonomika u impjiegi, partikolarment fiż-żoni periferali b'rati 

ogħla ta' qgħad, speċjalment għall-ġenerazzjonijiet żgħażagħ; jinsisti li l-inizjattivi 

mmirati lejn il-bdiewa żgħażagħ, inklużi l-programmi speċifiċi għar-reġjuni, għandhom 

jibqgħu jinżammu, billi dan jappoġġa l-innovazzjoni u t-tiġdid meħtieġ tal-

ġenerazzjonijiet; iqis li l-appoġġ għaż-żgħażagħ għandu jkun iffokat fuq il-ħtiġijiet 

attwali tagħhom, filwaqt li jiġi evitat li jinkoraġġihom jiddejnu b'mod eċċessiv; 

22. Josserva li l-aċċess għall-istrumenti finanzjarji ta' għajnuna għall-investimenti fl-azjendi 

agrikoli għandu jkun adattat aħjar għall-ħtiġijiet ta' investiment u għall-profili ta' riskju 

ogħla ta' min ikun għadu qed jibda fil-mistier; 

23. Jitlob li l-approprjazzjonijiet għall-programmi POSEI jibqgħu jinżammu fil-livelli 

massimi previsti fir-regolament tal-Unjoni rilevanti, filwaqt li jissottolinja r-rilevanza ta' 

dawk il-programmi għar-reżiljenza tal-produtturi agrikoli u jenfasizza s-sitwazzjoni 

ekonomika fraġli tar-reġjuni ultraperiferiċi, li għadhom milquta b'mod qawwi mill-kriżi 

u l-iżvantaġġi strutturali msemmija fl-Artikolu 349 tat-TFUE (il-bogħod, l-insularità, id-

daqs żgħir, it-topografija u l-klima diffiċli u d-dipendenza ekonomika minn ftit prodotti 

biss); 

24. Jissottolinja l-importanza tal-proġetti pilota u tal-azzjonijiet preparatorji għall-

innovazzjoni fis-setturi tal-agrikoltura u tal-iżvilupp rurali; jitlob li jkompli jingħata 

appoġġ għall-proġetti pilota li għaddejjin bħalissa u għal dawk ġodda u għall-azzjonijiet 

preparatorji; 

25. Jinsab imħasseb serjament dwar it-tnaqqis fil-PAK li hemm previst fil-proposta tal-

Kummissjoni Ewropea għall-2021-2027 u b'mod partikolari għar-Regjuni 

Ultraperiferiċi u l-POSEI; 

26. Jiddispjaċih dwar it-tnaqqis sostanzjali fil-linja baġitarja li tikkonċerna l-iskema ta' 

appoġġ akkoppjat volontarja, peress li l-għajnuniet akkoppjati huma għodda essenzjali 

biex jiġu preservati l-għelejjel li jippreżentaw għadd ta' benefiċċji agrikoli u ambjentali; 

27. Jesprimi s-sodisfazzjon tiegħu għaż-żieda ta' 25 % fl-approprjazzjonijiet maħsuba biex 

jiġġieldu lill-mard tal-annimali u lill-pesti tal-pjanti, peress li l-Unjoni qed tiffaċċja 

riskji sinifikanti u żieda fit-tifqigħat. 

